Kasayuran ug Burloloy

Bisa’g dili g’yud ingnon nga dako ang tindahan ni Nang Puring, sa katinud-anay man gani, dili g’yud kadaghanan ang baligya, daghan lang gihapon ang magtapok didto labi na kung udtong tutok ug init kaayo parehas karong Mayo. Unsaon nga himuon man g’yud nang tindahana nga istambayanan sa mga tawo nga ako mahikit-an gikan sa akong gipuy-an sa di’ layo. Ang rason, dili tungod kay manlibre si Nang Puring ug bisag unsa; di’ gani lagi kadaghanan ang sulod sa iyang negosyo. Dili pud tungod kay hayahay ang lugar didto tungod sa mga kakahuyan; sa usa ka baryo parehas kining akong nahimutangan ‘ron, daghan man gayud nang kahoy. Ug hilabihan na nga dili pud tungod kay gwapa ang tag-iya, puwera gaba ra pud. Unsaon, sentro man g’yud nang tindahana sa mga istorya-istorya labi na anang mga mag-inum-inom bisag sayo pa sa buntag.


Magkasagul-sagol gayud ang mga tawo didto. Ug mao na ang akong dili ganahan pag-adto didto dapit. Maglaom na lang g’yud ta nga naa g’yud nang mga kantyaw, sitsit, taghoy, tawag o kung unsa-unsa pa ganing mga papansin. Ug dili lalim ang maong kaagi labi na kung pareha nako nga dayo ra dinhi sa Sapin. Dugay-dugay na pud kong miabot dinhi. Miuban ko sa akong iyaan aron magbakasyon ug mutabang-tabang gamay sa pagpanhimo sa mga burloloy ug dekorasyon nga gamiton sa mga kalipayan ug kaayuhan sa umaabot nga piyesta.


“Wetwew!” taghoy sa usa ka ambot si kinsang abi niya’ng gwapo siya niadtong una nako kaadto sa tindahan usa ka hapon, ikatulo nako ka adlaw sa Sapin.


“Gwapa! Gwapa!” tawag pud sa usang ambot nganong di’ na lang makatuon sa iyang atensyon sa tubang iyang gikaatubang. Kahibalo man gud ko ba nga ako’y gitawag. Kinsa pa man ba g’yud diay ang laing gwapa didto? Nagpadayon ra ‘ko sa akong gibuhat, mipalit sa asukar nga pula nga gipamalihog ni Tiya Aning nga way lingi-lingi sa mga nangambisyong akong hatagan sa akong bulawanong pagtagad.


“Hunong na mo ana uy,” nakadungog ako sa usa ka laking nagsulti nga nagpasamot sa katawa ug kasaba sa mga tawo. “Ingnon pa lang nga mga wa’y ayo ang mga taga dinhi sa ato.” Apan wala lang gihapon ko milingi. Wa’ ta kasabot no kung tinud-anay ‘tong iyang gipanulti o komedya ra ba. Ug milakaw na ako gikan sa maong lugar pero, “Jassi! Jassi!” gitawag na g’yud ko sa maong lakiha sa ako na g’yud ngalan. Pero nagpadayon ra gihapon ko, kunuhay way nadunggan labi na nga nanungog ug samot ang mga tawo didto tungod sa gihimo sa laki.


“Jassi, Jassi!” milingi ako samtang nanilhig tungod sa balay nila Tiya Aning. Ining sayo pa sa buntag, nakuratan na lamang ko pakamatikod kung si kinsa ang maong nanawag.


“Giisnab man ko nimo gahapon sa tindahan ni Nang Puring,” sulti sa wa ko hiilhing laki. Gwapo pud baya, mga lima ug tunga piyes ang katas-on, igo-igo nga kapution, medyo dako-on ang lawas nga mailhan sa iyang gisul-ob nga sando. May mga gisul-ob ‘ning mga burloloy, sapaw-sapaw, sa kamot, sa li-og, sa tudlo ug bisa’g sa tiil nga mao na g’yud ang unang mamatikdan sa unang tan-aw pa lang niya. Pero wala gayud ko kaila niya. Pero nganong kaila man siya nako?


“Ako diay si Samil,” sa dihang nakamatikod na siya nga natingala gayud ko pag-ayo niya. Sa diha-diha, nagkasulti kami ug ako nahibaluan nga kang Tiya Aning siya nakasabot bahin kanako sa iya ning gipangutan-an sa dihang bag-o ming abot.


“Unsa man kuno ang tuyo ni Samil, ‘Nay?” pangutana sa akong ig-agaw ni Tiya.

“Ay da, nangutana lang gud kinsa ang akoang uban.”


“Ngano man kuno? Iya pud ‘ning uyabon si Jassi? Nahutdan na ba sya ug mga babaye dinhi sa ato mao nga laki na pud sa laing lugar ang iyang punterya ‘ron?”


“Alindahaw, hilom! Ngano man gud intawon nga murag hilabihan man g’yud kaayo nang imong kalagot ni Samil? Sagdi na siya kung di’ siya manguyab nimo. Kalimti na lang nang imong pagbati,” ug mikatawa ug kusog si Tiya Aning. Nakatawa na lang pud ko pero tungod sa kinataw-anan sa akong iyaan.


“Simbako! Simbako! Simbako!” ingon ni Alen samtang nagtuktok sa duol nga bangko. “Intawon pud ka ‘Nay uy! Mura’g giduso na man nuon ko nimo anang kanahang pagkalaki. Wala intawon ko nagusto anang impaktoha. Bisan pa na siya kapinan ug ginamos, ginamos ray ako no,” tubag ‘sab ni Alen.


“Ug ngano man kuno nga naglagot man g’yud ka niya?” nakangisi pa’ng si Tiya. Mikatawa pud ko pero milingi nako si Alen nga mura’g wa nakauyon. Mihilom na lamang siya.


“Di man lagi ka mutubag? Hala, tabangi nang imong ig-agaw pagpanghipos sa iyang mga gamit. Pag-abot pa lang gani niya dinhi, nagsuku-suko na ka diha. Tabangi kay gikapoy na sa among biyahe.”


Mao ni si Samil, ang gikasuk-ang Alen adtong adlaw nga nangabot mi dinhi sa baryo ug nahigala na nako ‘ron. Parehas ‘ming pangidarong tulo, naa sa biente. Murag buotan pud baya si Samil. Dili siya hingisnab sa mga tawo ug mainabi-abihon pa g’yud. Magkakuyog man g’yud mi sa pagpangandaman alang sa piyesta. Si Tiya Aning, komo usa ka opisyal sa baryo, usa sa mga apil sa pagpaayo alang sa umaabot nga selebrasyon. Ug mitabang ko niya. Mitabang sab si Samil. Dungan mi paghimo sa mga burloloy ug dekorasyon didto sa sentro sa baranggay. Maayo na lang kay naa pud ko’y kahinabi, kay kun wa pa, laay na gayud kining mga burloloya. Usahay, dala pud ug kabuang, maghimo pud mi’g mga burloloy para sa amo kaugalingon. Mga ginagmay’ng porseras ug kwentas nga himo sa kahoy, kawayan ug uban pa. Pero dili tanan iyang gamiton, nag-anam-anam na gani ug kagamay ang iyang mga sul-ubong burloloy gikan niadtong una ming nagkasulti sa tungod nila Tiya Aning usa ka buntag. Wala na ang sa tiil ug sa tudlo. Dili na pud magsapaw-sapaw ang sa iyang mga kamot ug li-og. Tagsa-tagsa na lang. Dili parehas kaniadto nga dili lang siya mag-ilis-ilis ug isul-ob nga burloloy, magdoble-doble pa g’yud.
Sa kamaabi-abi ni Samil, dili katingalahan nga daghan ang ganahan niya, labi na kanang mga babaye nga usahay madunggan nako nga maghisgot-hisgot bahin niya ug maghiki-hiki nga abi ba nimo’ng gigitik ug pungkol. Pero bisa’g nagkasuod na kunuhay mi sa gamay’ng panahon nga amo pagkaila, dili lang gihapon ko pakumpiyansa ni Samil. Ambot ngano. Tingali mahitungod sa dili maayong pagtan-aw niya ni Alen nga wa pud ko masayod kung ngano. Tingali’g unsa ra nang gikasuk-an sa akong ig-agaw no. Tingali’g magmata ra ko’g buntag.

Usahay, magkauban pud mi ni Samil sa laroy-laroy. Sa pagpangligo sa dagat. Sa panuroy sa bukid. Diha man gani kausa nga gipauban ko niya sa iyang pagtrabaho sa ilang basak. Naglingkod ra gud ko sa tapi, sa ilawom sa landong. Ay da, gipabantay ra gud sa iyang dalang pagkaon ug nagtan-aw sa iyang pagtrabaho. Misugot man pud si Tiya nga muuban ko. Si Alen ra may wa nakauyon. Sa akong sige’g tan-aw niya nga nagtrabaho, natingala ko nga murag naa may gabon nga miabot. Mipuno ni sa tibuok lugar. Katingalahang dako’g ngano nga init man gani kaayo ang adlaw. Namuwa na gani si Samil sa kainit. Milingi siya nako ug mikatawa. Bugnaw na ang palibot. Wa ko kasabot ngano. Pero mura’g wa man kakita si Samil sa maong gabon. Unsa man ni uy?

“Unsa na man nang bag-o nimo ‘rong uyab Samil? Wa na ba kay laing makit-an o para malahi lang bisa’g kausa?” singgit sa usa ka mura’g tawo’ng wa’y mahimo sa kinabuhi dihang nagkakuyog mi’ng Samil pamalit sa lungsod. Mikatawa ra pud ang ako kauban sa maong murag tawo.


Abi ba nila wa ko kasabot? Oo, kahibalo man ko ba nga dili gud ko ingnon laki. Ug labi na nga dili ko babaye. Taw’gon na lang kong babayenhon o kaha bayot sa uban dihang mga perpeksyonista nga mura man pud ganing wa kaila kung unsa ang gitawag nga samin. Pagka...! Di’ na lang g’yud ko matingala kung mas halinon pa kanang istoryaha bahin namong Samil kontra sa mga tinda ni Nang Puring ug nga mao na’y nagpadaghan sa mga tawo sa maong tindahana sa inadlaw-adlaw. Pero bisan ko ing-ani, wa g’yud koy gihimong dautan. Wa ko nanhimu-os sa panagkahigala namong Samil ug wa pud ko nangambisyong magkarelasyon niya labot ra sa pagkaamigo. Naa man g’yud tingali na maghunahuna nga haskang nagkabuang na gayud ko sa pagkagusto’g Samila... ug dili gayud nako sila hatagan ug rason nga maglipay tungod kay nakatagna sila. Mamuti na lang ang ilang mga mata. Ang ako nuon gusto, nga mauwaw sila sa dakong kasayop. Muabot ra gud nang taknaa. Kinsa ra gud ang mangluspad sa kakurat ug kauwaw? Ay lang gud ko nila ipareho sa uban diha. Kasabot man ko ba nga mao nay gihunahuna sa lain diha sa daplin-daplin. Mao pud kaha tingali na no ang gihunahuna kabahin nako ni Samil? Wa ta kasabot. Usa man gani na sa mga rason ngano’ng di’ ko kaayo pakumpiyansa niya. Intawon no. Kasabot pud baya ko sa akong nahimutangan. Wa sila kuyapi?


“Mao na! Kay di’ man g’yud ka mupatuo nako. O karon, namroblema na nuon ka,” sulti’g Alen.


“Wa man ko namroblema ba. Nag-asoy ra man ko bahin anang mga sikinsa diha nga maghuna-huna’g mga dautan sa mga tawo’ng hapsay’ng nanginabuhi ra’g ilaha. Sila nuon naay problema,” tubag ‘sab nako.


“Wa man g’yud ka kaintiendi nako ba. Kanang imong pakighigala ni Samil, mao na ang dakong problema mismo.”


“Kay unsa ba gayud ang imong gikareklamuhang Samil?”


“Ay da! Wa lang ka kasabot. Wa ka kahibalo. Wa lang gyud ka kaila ana niya.”


“Kay unsaon man kuno nako pagsabot kung di’ ka musulti ana?”


“Ay na lang gud ‘ta ana Jassi uy. Tingali’g maglalis lang nuon ta. Mura’g wa’ pa raba sa imong dagway ang musabot sa akong nahibaluan. Ambot unsa lang gayud ang gipatilaw niya nimo nga murag nadani na man g’yud ka,” ug miaksyon ug lakaw si Alen.


“Taym pa ra gud Alen. Ay’ ko’g ingna nga usa pud ka sa mga naghuna-huna’g di’ maayo namo’g Samil?”


“Ay’ pud ko ingna nga mulaban ka niya?”


“Wa’ ko’y gilabanan. Ang ako ra nga masayod ko sa mga unsang butanga nga imong gikasuk-an. Kung maghisgot ‘ta niya maglagot ka. Manag-agaw’ng suod baya ‘ta. Mao nga ay’ ko’g ‘ing’ anaa.”


“Manag-agaw bitaw. ‘Nya di’ ka makasabot sa akong gibati!”


“Kay di’ man pud ka magpasabot!”


“Kay buysit ‘nang imong bulahang higala!” mikalit ra ma’ng siyagit si Alen nga gitudlo ko. Nakaluha ang ganiha pang namula nga akong ig-agaw. “Giuyab ana niya ang ako suod nga amiga ato. Pero giuyab pud niya ang tibuok baryo ug ang mga silingang dapit. Hambog nang pagkalakiha! Wa s’ya kasabot nga gimahal g’yud s’ya sa akong amiga nga wala kahibalo nga giilad ra diay s’ya sa iyang uyab-uyab.”


Nakuratan ko sa akong nabati. Nagpadayon si Alen: Nahibaw-an kuno sa iyang amiga ang pagpantrato ni Samil sa ubang mga babaye. Naapektuhan ‘ni kaayo ug nagdaot ang lawas sa konsomisyon. Ug gibasol pud sa maong babaye si Alen kung nganong wa’ siya sultihi ‘bahing Samil. Wa’ pud misulti si Alen niya aron dili ni maguol. Naghuwat ra ang akong ig-agaw nga siya mismo ang makasakop ni Samil. Gipalakaw ang amiga ni Alen sa iyang pamilya palayo ug ang nakaapan kay pati ang pamilya sa iyang maong amiga may kasukoon pud ni Alen.


Wa koy nasulti. Nahilom ra ko.


“Hoy! Naunsa man ka?” ingon ni Samil nga natingala sa akong kahilom dihang naghimo na ‘sab ‘mi sa mga burloloy nga mga bulak ug mga banderitas.


“A?... Wa ra.”


“Abi nimo, ganahan ko nimo kay wa kay pagpakaaron-ingnon. Buotan ‘nya alegre nga kauban. Mura’g gawasnon ba. Ug unta matakdan ko no?... Hoy! Naunsa ba g’yud ka? Naminaw ba ka nako?”


Wa’ na ko mitubag. Mitan-aw ra ko niya’g blangko ug mitutok pud siya nako. Siya ang unang milingiw ug nagpadayon ‘mi sa among gihimo. Wa nay tingganay. Ambot. Mura’g wa ko kasabot ngano’ng naingon ko ani. Sukad adtong may gitug-an si Alen ‘nako, murag may naglahi gayud nga dili nako masabtan. Wa pud ko ingnon nga nalaing Samil pero naa g’yu’y kalainan. Ug nagsugod na pud ang akong pagpahilayo ni Samil nga dili pud nako masabtan ngano. Sigurado ‘nuon ko nga nakamatikod siya. Usahay, ‘sagdan na lang ko niya sa akong paghinuktok samtang padayon ang among pagpanhimong dekorasyon. Usahay pud, musuway siya nga magsugod ug usa ka sultihanan. Pero padayon lang gihapon ang akong kaanod.

“Anindot pud diay no ang tungang buwan? Tan-awa o. Karon ra gud nako namatikdan. Kaniadto man gud, abi nako sa iyang kabug-os ug kalingin ra ‘ni naay katahom,” sulti niya niadtong nagbaktas ‘ming duha sa kagab-ihon. Maabtan man gud mi usahay ug gabii sa among mga preparasyon. May gipamalihug ato si Tiya nako ug giubanan ko ni Samil. Nanglabay mi adtong taknaa sa usa ka bakanteng patag nga maklaro gayud ang tungang bulan sa wa’y panganod nga langit. Wala halos naglihok ang mga sagbot ug tanom sa palibot. Wa’y hanging mihuyop sa kapatagan. Mitan-aw ra ko sa taas ug wala lang gihapon ko mitagad niya. Aw usahay, may isulti ko’ng gamay pero mao ra. Di’ na ko magtaas-taas pa ug istorya.

Usa ka adlaw ana, sa dihang nag-inusara ko’ng nagbaktas human mamutang mi sa mga dekorasyon palibot sa baryo, sa daplin sa kalsada, sa simbahan, sa sayawan ug kung diin-diin pa, may miduol nako’ng batan-ong babaye. Ug nagsugod ni pagpabuwa-buwa sa iyang baba. Nagyaya ra ang bugan da.

“Hoy! Gilumay man kuno nimo si Samil. Unsa ba gayud ang imong tumong niya?”


“Hoy ka usab!” kalit ra nako nga natubag nga ako gikatingalaha’g ngano nga gikan ra man unta ako sa akong kanunay nga paghunahuna sa wa’, sa paghinuktok ug pagpanghupaw nga ikapila na ka adlaw ‘ron. “Wala ko’y labot anang imong Samil. Imoha na! Pag-unongay mo sa kawanangan kung imong giambisyon na. Wa’ koy utot nga igahin alang ninyo,” ug nagpadayon ko’g lakaw samtang wa’ nakatingog nga nahabilin ang maong babaye. Sa akong paglingi dapit sa tindahan ni Nang Puring, labot ra sa regular nga kadaghan sa mga tawo nga nanglingi sa among eksena nga sa akong tan-aw naghuwat gayud sa gihimo sa maong babaye, duol pud didto dapit nakabarog si Samil, nag-inusara’ng burloloy ang porseras, kadtong gihimo namo niadtong miaging adlaw. Ug sa akong pagkarkula, nakadungog siya ug ang uban pa sa maong panghitabo. Nagpadayon ra ko’g uli.

“O, nia man lang lagi ka?” pangutanang Alen pagkaugma ato samtang naghinuktok ko nga naglingkod dapit sa bintana ug nagtan-aw sa pagbundak sa uwan. Nagduhaduha ko kung muadto ba ko sa sentro sa baranggay aron mutabang panghimo sa dekorasyon o kung dili na lang kaha. Murag kaadtoon ko nga dili.


“Uwan man gud. Di’ ko ganahan mugawas ug ‘ing’ aron ang panahon. Puol,” tubag nako.

“‘Nya kinsa ma’y naghimo’g mga dekorasyon ‘ron? Kay kung naa pa untay laing mabilin dinhi sa balay muadto unta ko. Di’ man pud musugot si Nanay kay wa’ kuno’y makalihok-lihok dinhi. Dili pud mahimo nga ikaw kay naa’y ubang areglaronon nga ako ra’y suheto.”

“Toa man tingali’g uban didto nga wala makasapayan ang uwan ‘nila. Toa na man gani tingali ganiha pa si Samil,” ug nakurat ko sa akong kaugalingon kung ngano’ng nasulti nako ang nga’n ni Samil sa atubangan ni Alen. Kadiyot usa nga nahilom ang palibot. Dayon...

“Kumusta na man diay si Samil ‘ron Jas...”


“Samil na usab! Samil na usab! Ay’ na lang padayon ug sulti Alen,” ako giputol ang akong ig-agaw sa iya pa untang ipamulong. “Tingali’g di’ na ‘sab ‘ta magkasinabtanay.”


“Dili ba. Wa’ ko’y intensyong samukon ang imong kalinaw ‘ron. Apan ig-agaw ko nimo ug imo kong amiga. Nabalaka lang ko nimo ba kay mura’g naa may nalahi nimo niining mga miaging adlaw. Si Samil na no?”


Wala lang ko mitubag ug nagpadayon ra ko sa pagtan-aw sa gawas nga sa akong tan-aw, naglibog ang panahon kung magpadayon pa ba sa pag-uwan kay mura’g naa may mitunga-tunga’ng gamay’ng pawa sa adlaw samtang nag-uwan lang gihapon. Hinuon, mihinga ko’g lawom, wa’ makasabot kung musulti ba sa bisa’g unsa ni Alen o dili.

“O, nanghupaw man nuon ka,” padayon ni Alen sa dihang wa’ lang nako siya tagda. Nagduha-duha ko unsa’y ikatubag niya.


“Misakay man lang ko ba ato sa una,” nasulti nako human sa pila ka segundo sa kahilom.


“Sa una? Unsang sa una?”


“Kahibalo man gud ko sa mga gihuna-huna sa mga tawo, sa ilang mga gidahom nako. Mao ra to’y ako ba, nga pakusgon lang ang ilang pagduda ug pagtuo n’ya ako sila pakyason. Pakuratan tungod sa ilang kasaypanan. Apan...” wa na nako ipadayon ang unsa pa ma’y puwede nako masulti sa kalibog kung musulti pa ba ani o dili na lang. Nanghupaw na lang ko’g usab.

“Ingon pa lagi ko, naibog na kang Samil,” ingong Alen sa tingog nga wa ko’y nabati nga kalagot, pagtamay o kung unsa pang lainon nga pagbati. Sa tinuod lang, naa man gani ang pagmangno nga ako nadungog niya. Milingi ko niya gikan sa sige’g pagtan-aw sa gawas.


“Ibog ka diha. Wa uy! ‘Taka lang ka da. Masuko na pud ka diha ‘ron. Ang ako lamang ingon nga patuohon ra nako si Samil ug ang uban nga nalisang na g’yud kunuhay ko niya. Kaila ba ka sa gitawag nga duwa?” tubag nako samtang giduwa-duwaan nako sa akong mga kamot ang akong gisul-ob nga porseras.

“Nakaila ‘nuon ko sa gitawag nga pagbati. Di’ man ko masuko ba. Di’ pud ko magbuot.”


“Hooohh! Kabugnaw sa iyang mga pulong,” akong ingon samtang nagpakurog-kurog kunuhay nga mura’g gibugnaw dungan sa pagpugos sa akong nawong nga makapakita ug katuohang ngisi. Nagtigi lang gihapon ang adlaw ug ang uwan. “Ay’ lang ug hilas-hilas diha Alen uy. Makatawa man lang pud ‘ta nimo.”


“Katawa lang gud. Dili man ba ako ang imong kataw-an, ang imo mang kaugalingon nga mao ra pud ang imong giilad.” Wa na ko mikatawa ug wa na pud ko mitingog. Mibalik na lang ko’g tan-aw sa uwan. Ug nagpadayon si Alen, “Ang imong pirmi irason mao ang mga taw’. Ang imong pirming huna-hunaon ang gihuna-huna sa laing taw’. Apan dili man gani ka makatan-aw sa imong kaugalingon. Ang imong pagpakita ug laing hulagway dili para pagpatuo sa laing tawo kun dili, kana mao ang pagpatuo nimo sa imong kaugalingon.”


“Unsa man ‘nang imong gipanulti Alen uy? Wa man ko kasabot nimo.”


“Ang ingna, wa ka kasabot sa imong kaugalingon. ‘Di pa raba ko mailad nimo’g sayon Jassi. Kahibalo ko gikan pa sa atong pagkabata nga ganahan ka mangguba ug mga gituohan sa mga tawo. Sa dihang nagtuo ang tanan nga dili ka makatutok sa pagtuon, usa ‘nuon ka sa mga nanguna sa klase. Niadtong naghuna-huna ang tanan nga wa ka’y laing mahimo sa kinabuhi kun dili ang pag-igat-igat, daghan hinuon ang imong natabang sa pag-umahan ni Tiyo ug sa pwesto pud sa merkado ni Tiya. Ug sa diha usab nga gituohan nga ikaw na ang musunod nga lider sa mga batan-on sa inyo, wa nuon ka midagan ug kandidatura alang sa maong puwesto. Kasabot ko uy nga mao pud na ang imong gusto mahitabo karon.”

“Kay bitaw,” milingi ko’g balik niya.


“Apan ang nakalahi lang karon, mao tungod kay nadayunan na nuon ang imong pagduwa-duwa kunuhay. Dili lang nimo madawat nga naibog na kang Samil.”


“Hilom Alen uy! Naa pa lang makadungog nimo makaingon pa lang nga naibog gayud kong Samil. Pakauwaw lang na da.”


“Ay lang gud ug lagot-lagot Jassi. Gusto man kaha nimo nga makahuna ang mga tawo nga naibog gayud kang Samil ‘nya nganong nahadlok man nuon ka nga mabatian ang akong gisulti? Kanang imong kalagot kunuhay, dili na tungod nako. Kana tungod sa imong kalagot sa imong kaugalingon. Naglisod na man gud kang pakyason ang mga tinuohan sa ubang mga tawo. Ang imong napakyas, ang ikaw mismo. Ug kanang imong giingong kauwaw, kauwaw ra na sa imong kaugalingon,” ug milakaw na lang si Alen, gibiyaan ako nga way masulti.

Sa tinuod ana, naa na g’yud ko’y gamay’ng kalagot apan dili ingnon nga alang ni Alen, dili pud tungod ni Samil. Pero atong taknaa, mura’g nalagot ko ni Alen tungod sa iyang mga gisulti nga makatandog ug bukog. Ug mura’g nalagot pud ko’g Samil tungod kay alang nako, siya pud ang hinungdan nganong namroblema ko apan makalagot lang nga dili pud nako siya pwedeng mabasol. Sa akong mga gibati, bisan nga wa’ man ko kahibalo kung ngano, kahibalo ko nga aduna gayud. Gipadaplin nako’g butang ang akong porseras, wa’y klaro kong isul-ob ba nako o dili na. Sa akong paghuna-huna, mibalik na lang ko’g tan-aw sa nagkakusog lamang nga bundak sa uwan.

Sa gabii sa bisperas sa piyesta sa Sapin, miadto mi’g sayawan kuyog ni Tiya ug Tiyo ug ni Alen. Apil sa ubang suod nila Tiya, kauban namo sa lamesa si Samil. Halos wa’ miy tingganay’ng tulo ni Samil ug Alen pero usahay magkuyog mi’g sayaw labi na kung mangpugos si Tiya. Sa kahapunon sa adlaw sa piyesta mismo, sa dihang mahuman na ang mga kalingawan, nanuroy ko sa baryo. Sa usa nakong giagian, may gipunit ko nga pipila ka burloloy pampiyesta nga akong gidala-dala aron naa ra’y magunitan sa akong sige’g lakaw.

Pagkapauli nako bitbit lang gihapon ang mga dekorasyon, nag-atang sa kalsada si Samil, nagdali-dali man tingali kay wa’y sul-ob nga bisa’g unsang gipamitay sa lawas, bisan ang among gipanhimong personal nga mga burloloy.


“Maayong Piyesta!” ingon ko niya nga nakangisi pa nga tingali’g iyang gikakurat human sa klase sa akong pagtagad niya niadtong mga miaging adlaw. Pero ako na nuo’y nakuratan kay wa’ siya mikatawa. Mitutok ra nuon. ‘Nya gibitad ko niya padulong sa daplin, sa luyo sa mga mansitas kun diin dili g’yud ‘mi maklaro sa mga manglabay.


“Agay! Naunsa man ka uy?” pangutana ko niya.

“Unsa ba gayud ang problema Jassi? Abi ba nako nagkauyon ‘ta? Apan nganong mikalit ra man ka pag-usab sa imong pakig-atubang ngari nako?” sugod ni Samil.


“Kay unsa ba ang buot nimo ipasabot?” paaron-ingnon pa kintahay nako.


“Ay’ na lang gud paglimod. Mura’g aduna man g’yud ka kasukoon nako ug wa ko kasabot ug unsa ug ngano. Naghuwat ra baya ko nimo nga muuna’g sulti nako pero milabay na lang g’yud ang pipila kaadlaw ug nagpabilin lang ko sa tumang kaguol bahin ana. ‘Nya gabii, sayaw-sayaw ra ka, atubangan pa g’yud nako nga murag wa’ lang.”


“Ang-ang asa ko musayaw nga miuban man g’yud ka?”


“Abi ba nako wa kay pagpakaaron-ingnon? Ani diay ang tinuod nga ikaw?”


“Abi pud ba diay nako nga mao na to ang imong tinuod nga pagka-ikaw sa una?” seryoso na ko. “Kuyaw man pud diay ka no?” migawas na lang ang mga pulong nga wa ko mabantayi.


“Wa’ ra ka kasabot nako Jassi. Lisod ra gayud ang akong nahimutangan. Abi sa tanan nga ka-wa’ ra ko. Mao gani lagi naganahan ko nimo kay gawasnon ang imong pagkatawo.”


“Unsa nga kalisod nimo? Tingalig buot nimo ipasabot nga nagpalisod nuon ka’g kinabuhi?”


Nahilom kadiyot si Samil, mura’g nakugang sa akong gisulti. “Unsa man gani ang imong nabatian bahin nako, dili ko ingnon nga sayop pero di’ pud ko muingon nga sakto. Gaba na tingali ni nako Jassi. Oo daghan ko’g nauyab pero diha koy giseryoso gayud. Pero nakahibalo siya mahitungod sa akong mga kalaki ug w’a siya kasabot nako. Nagsugod na ko pagbag-o sa akong kaugalingon ato apan wa’ siya nakapaabot, wa’ siya mituo nako ug milakaw na lamang palayo.”


“Wa’ koy labot sa imong kadramahan sa kinabuhi Samil. Musulod na ko.”


“Jassi, wa’ ka makasabot nako.”


“Tanan na lang wa’ ko nasabti! Tanang tawo tan-aw nako wa’y nasabtan. Unsa ba gayud ang wa’ nako nahisabti?” ug milakang ko padulong sa balay.


“Kadiyot sa! Wa’ pa ko nahuman!” may kalagot sa tingog ni Samil. Gigunitan na ko niya.


“Samil, musulod na ko ba. Mungitngit na ra ba. Pauli na sa inyo. Tingali’g mga unsa’ng mga mata ug baba na ‘sab ang makakita nato.”


“Wa’ koy labot nila. Sagdi na. Basta nakahibalo ko sa akong gibati. Mao nga paminaw nako aron makahibalo usab ka. Wala ug dili ko mamakak nimo.”


“Ay’ na lang gud ta Samil. Kahibalo na ko. Kasabot man ko ba nga nagduwa-duwa ra pud ka nako. Pareho lang ‘tang duha. Pareho man ‘sab tingali sa ubang tawo diha ang imong gihuna-huna bahin nako. Wa ko tawon naghandong nimo do. Mao nga ay’ na lang usiki ang imong puhunan nako. Wala tawon sagol nga malisya ang akong pakig-amigo nimo.”


“Wa’ ko naghuna ana nimo. Kung unsa may ako gibati ‘ron, kana tungod nahitabo ra siya ug iya ra. Nganong di’ man ko nimo sabton? Nganong di’ man ka mutuo?”


“Wa’ ko kahibalo unsay tuohan. Mao ra.”


“Imo gayud ko gipasakitan. Naglisod na gani ko ani, dili pa gayud ka mutuo nako. Doble na ‘ning silot nako Jassi uy. Sabta tawon ko be. Ayaw na ko palisuri pa. Palihug ra gayud,” nagaluhang pagpanglooy ni Samil nako.


“Ay’ na lang ta Samil. Kasabot ko nako. Ug kasabot na pud ko nimo. Ang duwa, human na. Wa’ koy gana muapil.”

Apan mikalit ra siya’g gakos kanako ug hugot. Gipaduol niya ang daplin sa iyang nawong sa ligid sa akong kaugalingong naw’ng. Ako naabat ang iyang basang aping sa akong aping ug ang iyang paspas ug init nga ginhawa sa akong dunggan. Naghilak na gayud ang buang. Iyang gibagnos-bagnos ang iyang ilong dapit sa akong dunggan. Naabat nako ang kagilok nga milukop sa akong tibuok kalawasan. Mihalok na siya sa dapit sa akong dunggan ug nasundan pa kini, miiswag-iswag paduol sa akong aping. Misuway ko’g ikyas pero nakagakos g’yud siya nako mao nga gipalayo na lang nako ang akong nawong niya. Apan unsang pagkaunsaa nga sa li-og na man nuon siya mihalok, kay mao na man lang ang iyang maabot sa akong pagpalayo sa akong naw’ng. Iba gayud ang akong gibati, usa nga wa pa nako nabati sa akong tibuok kinabuhi. Anindot?… Mura, pero... pero kinahanglan nako makalingkawas aning sitwasyon nga wa’ nako napangandami. Mao nga gitukmod nako’g kusog si Samil. Hapit siya nadam-ag sa kakusog sa akong gihimo niya. Mibarog siya sa akong atubangan ug mitutok siya nako nga namuwa ang nawong, ang iyang nagkaubay nga mga luha iyang gipahid-pahid sa iyang mga kamot.

Wa’ na siya nakasulti. Naglisod ug namugong sa iyang kaugalingon. Milakaw na lamang siya nga basa ang mga mata, ako mala ang mata apan nagkalisod ang pagginhawa. Blangko ang nawong, nagbarog ra ako nga gitan-aw si Samil nga naglakaw palayo. Nag-ilog na ang hayag ug kangitngit. Sa akong pagtan-aw ni Samil nga nagdukong naglakaw, hinay-hinay usab nga nangatagak ang mga burloloy gikan sa akong kamot samtang ang usa pa nako ka kamot naghikap-hikap sa akong sul-ob nga kwintas nga among gihimo. Taas pa ang akong atubangong kagab-ihon.
